
Ang targeted therapy ay paggamot na gumagamit ng mga tumpak na medisina upang hanapin 
at atakihin ang ilang pagbabagong matatagpuan sa loob o sa ibabaw ng mga selula ng cancer. 
Mayroong maraming uri ng mga targeted therapy, at ang bawat isa ay gumagana sa partikular na 
paraan. Para sa ilang cancer, maaaring isagawa ang pagsubok upang malaman kung maaaring 
maging available ang anumang mga targeted therapy. Kung gayon, maaaring gamitin ang targeted 
therapy nang mag-isa o kasama ang iba pang mga uri ng paggamot, tulad ng chemotherapy, 
radiation therapy; o surgery. Hindi lahat ng may cancer ay nakakakuha ng targeted therapy.

Paano gumagana ang 
targeted therapy?
Hinahanap at inaatake ng targeted therapy 

ang mga partikular na pagbabago na matatagpuan lamang 
sa mga selula ng cancer at hinahayaan ang mga normal at 
malulusog na selula.  Dito ito nag-iiba kaysa sa karaniwang 
chemotherapy (chemo). Ang iba’t ibang targeted therapy ay 
gumagana upang:

•  Harangin o patayin ang mga kemikal na signal na 
nagsasabi sa mga selula na lumaki at maghati-hati

•  Baguhin ang mga protina sa loob ng mga selula ng cancer 
upang mamatay ang mga selula

•  Patigilin ang pagbuo ng mga bagong daluyan ng dugo na 
nagpapakain sa mga selula ng cancer

•  Tulungan ang immune system na patayin ang mga selula 
ng cancer

•  Dalhin ang mga toxin sa mga selula ng cancer para 
patayin ang mga ito

Paano ito ibinibigay, at gaano 
katagal ang paggamot?
May maraming paraan para makakuha ang mga 
tao ng mga targeted therapy. Maaaring ibigay 

ang mga ito sa isang klinika o ospital bilang mga infusion sa 
pamamagitan ng IV catheter na ipinapasok sa ugat, o bilang 
bakuna o iniksyon sa balat. Ang iba pang mga uri ay maaaring 
maibigay sa bahay sa pamamagitan ng pag-inom ng pildoras.

Ibinibigay ang ilang targeted therapy sa mga regular na 
interbal na tinatawag na mga siklo. Ang isang siklo ay 
maaaring maging isang dosis ng targeted therapy (minsan, 
kasama ang iba pang mga paggamot) sa 1 o higit pang mga 
araw, kasunod ng ilang araw o linggo na walang paggamot. 
Maaari mo ring inumin ito araw-araw nang walang pahinga, o 
1 o higit pang araw sa isang linggo o buwan.

Ang bawat targeted therapy ay ibinibigay nang naka-
iskedyul na tumutulong ditong malabanan ang cancer 
sa pinakamahusay na paraan habang nagdudulot ng 
pinakakaunting side effect. Dahil naiiba ang paggamot ng 
bawat isang indibidwal, maaaring naiiba rin ang tagal ng 
kanyang paggamot.

Paghahanda para sa 
targeted therapy
Kung bahagi ng iyong paggamot ang targeted 

therapy, kausapin ang iyong cancer care team tungkol sa kung 
ano ang aasahan. Makakatulong ito sa iyong pagplanuhin ang 
mga pagbabago sa iskedyul ng iyong trabaho o iskedyul ng 
pamilya kung kailangan.

Mga side effect ng 
targeted therapy
Dahil sa paraan ng paggana ng targeted therapy, 

ang mga side effect nito ay madalas na naiiba sa iba pang 
mga paggamot, tulad ng chemo. Ang ilang targeted therapy 
ay may napakakaunting side effect, at ang iba ay maaaring 
magdulot ng mas higit pang malulubhang problema. Mayroong 
maraming uri ng targeted therapy. Ang mga side effect ng 
bawat isa ay nagdedepende sa ibinibigay  na gamot. Dahil 
maaaring maapektuhan ng mga medisinang ito ang iba’t ibang 
target, hindi lahat ng tumatanggap ng targeted therapy ay 
magkakaroon ng mga parehong side effect. Kabilang sa mga 
karaniwang side effect ang:

•  Mga pagbabago sa balat tulad ng pangangati, 
pamamantal, panunuyo ng balat, pagiging sensitibo sa 
ilaw, at mga pagbabago sa kulay ng balat

•  Mga pagbabago sa pagtubo o kulay ng buhok

•  Mga reaksyon sa allergy o infusion

•  Mataas na presyon ng dugo

•  Mga problema sa pagdurugo

•  Mga pamumuo ng dugo

•  Mga pagbabago sa kung paano gumagana ang puso

•  Pamamaga ng bata, mga paa, mga binti, o mga kamay

Ang iba pang mas hindi karaniwang mga side effect ay 
maaaring mangyari, kabilang ang mga autoimmune na 
reaksyon, kung saan inaatake ng immune system ang 
malulusog na bahagi ng iyong katawan. Hindi ito karaniwan, 
ngunit para sa ibang tao, maaaring maging banta ito sa buhay.

Makipag-usap sa iyong doktor tungkol sa kung anong mga 
partikular na side effect ang maaaring magkaroon ka mula sa 
iyong paggamot at kung ano ang gagawin kung mangyayari ito.

Mga itatanong
Ang mga sumusunod ay ilang katanungan na 
maaari mong itanong sa iyong doktor o cancer 
care team:

•  Anong uri ng targeted therapy ang makukuha ko?

•  Gaano kadalas ako magpapagamot?

•  Magkakaroon ba ako ng mga panahon ng pahinga sa 
pagitan ng mga siklo ng paggamot?

•  Saan ako pupunta para makakuha ng targeted therapy? 
Gaano katagal ang bawat paggamot?

•  Maaari ba akong magmaneho ng sasakyan nang mag-isa 
patungo sa aking paggamot?

•  Kakailanganin ko bang inumin ang mga gamot sa bahay? 
Ano ang dapat kong gawin kung nakaligtaan ko ang isang 
dosis?

•  Kakailanganin ko ba ang iba pang mga uri ng paggamot 
sa cancer? Kung gayon, ano-anong mga uri?

•  Anong mga side effect ang maaaring maranasan ko?

•  Paano mapapamahalaan ang aking mga side effect, at 
ano ang maaari kong gawin tungkol sa mga ito?

•  Babayaran ba ng aking insurance ang aking paggamot? 
Magkano ang babayaran ko?

•  Makakapagtrabaho ba ako at magagawa ang aking mga 
regular na aktibidad sa panahon ng akiing paggamot?

•  Maaari ko bang inumin ang iba ko pang mga gamot o 
supplement sa panahon ng paggamot?

•  Mayroon bang anumang mga espesyal na bagay na 
kailangan kong gawin upang maprotektahan ang aking 
sarili at ang iba habang nagpapagamot?

•  Kailan ko dapat tawagan ang doktor o nurse?

Upang malaman pa ang tungkol sa targeted therapy, bisitahin ang website ng 
American Cancer Society sa cancer.org/tagalog o tumawag sa amin sa 1-800-227-2345. 
Narito kami kapag kailangan mo kami.

